
Kommunit aningaasaqarnertik nammineernerullutik akisussaaffeqarnerullutillu aqussinnaalernissaat 

pillugu Naalakkersuisut UKA2025-mut nalunaarusioqqullugit peqquneqarnissaannik Inatsisartut 

aalajangiiffigisassaattut siunnersuut. 

(Inatsisartunut ilaasortaq Aqqalu C Jerimiassen, Atassut) 

(Siullermeerneqarnera) 

 

Kommunit nutaamik agguataarlugit aaqqissuunneqarnissaat pillugu Naalakkersuisut UPA2025-mut 

agguaassassamik nalunaarusioqquneqarnissaannik Inatsisartut aalajangiiffigisassaattut siunnersuut. 

(Inatsisartunut ilaasortaq Aqqalu C Jerimiassen, Atassut) 

(Siullermeerneqarnera) 

 

Qujanaq Inatsisartunut ilaasortaq Aqqalu C Jerimiassen siunnersuutinut uani ataatsimoortillugit 

suliarineqartussanut. 

 

Inuiaqatigiinni annertuumik isummersortoqarpoq kommunini ataasiakkaani kommunit aggiataarneri 

pillugit. Kommune Kujallermi sakkortuumik aggulunneqarnissaq pillugu oqallittoqarpoq. Tunumi 

Kommuneqarfik Sermersuumik avissaarnissaq pillugu suliniartoqarpoq. Innuttaasut arlallit Maniitsumi 

Qeqqata Kommunianit avissaarnissamik kissaateqarsimapput. Avannaatalu Kommuniani tikkuutaasussamik 

innuttaasut taasisinneqartussanngorput kommunip aggulunneqarnissaanik. 

 

Demokraatini isumaqarpugut, uagut aalajangiisartutut innuttaasut tusarnaartariaqarigut kissaatigisaallu 

ilumoorullugit. Aammali tikkuartariaqarparput, uagutsinnut pingaartuummat, innuttaasut kommunit 

agguarnerinut tunngavilersorluakkamik isummernissaat tassani minnerunngitsumik, innuttaasunut 

aningaasatigut kingunerisinnaasai. Assersuutigalugu Avannaata Kommuniata kukkunersiuisut- aamma 

siunnersuisartut BDO misissuisissimavaat, ersarissumik takutitsisumik, kommuni qanorluunniit 

aggoraluaraanni aningaasartuutit millionit arlaliussammata ilaatigut allaffissornerulerneq pissutigalugu. 

Uani piffissaq qaninnerusoq ungasinnerusorlu pineqarput. Pingaartuuvoq taassuma 

isummersorfigineqarnissaat aalajangivissunnginnermi. 

 

Tamanna tunngavigalugu Demokraatiniit isumaqatigaarput, nalunaarusiortoqartariaqarnera, 

pissutissaqartinnaguli assigiinngitsunik arlaqartunik nalunaarusiortoqarnissaa. Taamaattumik 

kajumissaarutigissavarput, ataatsimiititaliami suliarineqalerpat ataatsimoorussamik allannguutissatut 

siunnersuusiortoqassasoq, nalunaarusianut marlunnut matussutissatut, uani soorlu siunnersuutigineqartoq 

aammalu taamatuttaaq aningaasatigut kingunissai uppernartut nalunaarutigineqarlutik, kommunit 

aggulunnerinut aningaasartuutaasussat. 

 

Siunnersuut taamatut oqaaseqaaserlugu ataatsimiititaliamut susassaqartumut suliareqqitassatut 

innersuussutigineqarpoq. 


